
Tac., Ann. I, 11-12 
Versae inde ad Tiberium preces. et ille varie diserebat de magnitudine imperii sua modestia. solam divi 
Augusti mentem tantae molis capacem: se in partem curarum ab illo vocatum experiendo didicisse quam
arduum, quam subiectum fortunae regendi cuncta onus. proinde in civitate tot inlustribus viris subnixa
non ad unum omnia deferrent: plures facilius munia rei publicae sociatis laboribus exsecuturos. plus in 
oratione tali dignitatis quam fidei erat; Tiberioque etiam in rebus quas non occuleret, seu natura sive
adsuetudine, suspensa semper et obscura verba: tunc vero nitenti ut sensus suos penitus abderet, in 
incertum et ambiguum magis implicabantur. at patres, quibus unus metus si intellegere viderentur, in 
questus lacrimas vota effundi; ad deos, ad effigiem Augusti, ad genua ipsius o manus tendere, cum
proferri libellum recitarique iussit. opes publicae continebantur, quantum civium sociorumque in armis, 
quot classes, regna, provinciae, tributa aut vectigalia, et necessitates ac largitiones. quae cuncta sua manu 
perscripserat Augustus addideratque consilium coercendi intra terminos imperii, incertum metu an per 
invidiam.

[12] Inter quae senatu ad infimas obtestationes procumbente, dixit forte Tiberius se ut non toti rei 
publicae parem, ita quaecumque pars sibi mandaretur eius tutelam suscepturum. tum Asinius Gallus 
'interrogo' inquit, 'Caesar, quam partem rei publicae mandari tibi velis.' perculsus inprovisa interrogatione
paulum reticuit: dein collecto animo respondit nequaquam decorum pudori suo legere aliquid aut evitare 
ex eo cui in universum excusari mallet. rursum Gallus (etenim vultu offensionem coniectaverat) non 
idcirco interrogatum ait, ut divideret quae separari nequirent sed ut sua confessione argueretur
unum esse rei publicae corpus atque unius animo regendum. addidit laudem de Augusto 
Tiberiumque ipsum victoriarum suarum quaeque in toga per tot annos egregie fecisset admonuit. nec
ideo iram eius lenivit, pridem invisus, tamquam ducta in matrimonium Vipsania M. Agrippae filia, quae
quondam Tiberii uxor fuerat, plus quam civilia agitaret Pollionisque Asinii patris ferociam retineret.

Tac., Ann. III, 53
Ceteris forsitan in rebus, patres conscripti, magis expediat me coram
interrogari et dicere quid e re publica censeam: in hac relatione subtrahi
oculos meos melius fuit, ne, denotantibus vobis ora ac metum singulorum
qui pudendi luxus arguerentur, ipse etiam viderem eos ac velut
deprenderem. quod si mecum ante viri strenui, aediles, consilium
habuissent, nescio an suasurus fuerim omittere potius praevalida et adulta 
vitia quam hoc adsequi, ut palam fieret quibus flagitiis impares essemus. 
sed illi quidem officio functi sunt, ut ceteros quoque magistratus sua munia
implere velim: mihi autem neque honestum silere neque proloqui
expeditum, quia non aedilis aut praetoris aut consulis partis sustineo. 
maius aliquid et excelsius a principe postulatur; et cum recte factorum
sibi quisque gratiam trahant, unius invidia ab omnibus peccatur.

